Nafarroako Parlamentuko Mahaiak, 2009ko apirilaren 27an eginiko bilkuran, Eledunen Batzarrari entzun ondoren, erabaki hau hartu zuen, besteak beste:

Legebiltzarreko Mahaiak 2009ko apirilaren 20an onetsi zuen Nafarroako Parlamentuko Langileen Estatutua aldatzeko proposamena ikusirik, eta Legebiltzarreko erregelamenduko 107.1 artikuluari eta hirugarren xedapen gehigarriari jarraikiz, ERABAKI DA:

1. Izapidetzeko onartzea Nafarroako Parlamentuko Langileen Estatutua aldatzeko proposamena.

2. Erregelamendu Batzordeari esleitzea Nafarroako Parlamentuko Langileen Estatutua aldatzeko proposamenaren gaineko irizpena egiteko eskumena.

3. Erabaki hau Nafarroako Parlamentuko Aldizkari Ofizialean argitara dadin agintzea.

4. Aipatu proposamenari zuzenketak aurkezteko epea maiatzaren 14an, eguerdiko 12etan, amaituko da. Epe horretan, Erregelamenduko 127. artikuluan ezarritakoarekin bat, parlamentu-taldeek eta foru parlamentariek zuzenketak aurkezten ahalko dizkiote proposamenari.

Iruñean, 2009ko apirilaren 27an

Lehendakaria: Elena Torres Miranda

Nafarroako Parlamentuko Langileen Estatutua aldatzeko proposamena

ZIOEN AZALPENA

Nafarroako Parlamentuko Mahaiaren eta Langileen Batzordearen arteko negoziazioaren ondorioz, 2009ko urtarrilaren 8an sinatu zen 2008-2011 urteetan Nafarroako Parlamentuaren zerbitzuko langileek izanen dituzten lan baldintzei buruzko hitzarmena. Aipatu hitzarmena 2009ko urtarrilaren 28an onetsi zuen Nafarroako Parlamentuko Mahaiak (2009ko otsailaren 5eko NPAO).

Aipatu hitzarmenaren 11. atalean xedatutakoari jarraikiz, Nafarroako Parlamentuak behar den arau-maila emanen die hitzarmen horretako atalei, onespen formalaren eta indarra hartzearen ondorioetarako, Eledunen Batzarrari entzun ondotik.

Hitzarmenaren 2. atalean –lansariak– eta 9.ean – arau-erreformak– aurreikusten dira Nafarroako Parlamentuko Langileen Estatutuaren zenbait aldaketa, 2008ko urtarrilaren 1etik aurrera eragina izanen dutenak, egun horretatik aurrera baitago indarrean hitzarmena. 

Hala, hitzarmenaren 2. idatz-zatian jasotakoaren arabera, lehenik eta behin, 4. artikuluko 4. idatz-zatia aldatuko da, ahalbidetzeko langile kontratudunek familia-laguntza jasotzea; eta, bigarrenik, 29.3.a) artikulua aldatuko da, lanpostu osagarriaren gehienezko zenbatekoa zehazteko, horrek ahalbidetzen baitu lanpostu osagarria egokitu ahal izatea lanpostu guztietan Parlamentuaren eta Langileen Batzordearen arteko hitzarmenen ondoriozko aldaketetara. Eta, hirugarrenik, xedapen gehigarri berri bat gehitzen zaio, soldaduska edo ordezko gizarte zerbitzua betetzen emandako denbora kontuan hartzeari buruzkoa.

Hitzarmenaren 9. atala betetze aldera, lerrokada bat gehitu zaio 26. artikuluko 3. idatz-zariari, segurtasun juridiko handiagoa emateko lekualdatze lehiaketetan egiten diren probei, 2004tik 2007rako hitzarmenean aurreikusi zen moduan. Eta 9. atalaren b) letrari jarraikiz, Estatutuaren 33.4 artikuluaren a) letra aldatzen da, haren edukia berriro egokitzeko Ordezkaritza Organoei buruzko ekainaren 12ko 9/1987 Legearen 18. artikuluan xedatutakora, alegia, hauteskundeetara aurkezten diren zerrendek gutxienez izan ditzatela bete beharreko postuak adina hautagai.

Artikulu bakarra. Nafarroako Parlamentuko Langileen Estatutua aldatzea.

1991ko martxoaren 20ko Nafarroako Parlamentuko Langileen Estatutuan aldaketa hauek sartu dira:

Lehenengoa. 4. artikuluko 4. idatz-zatiaren amaieran honako testu hau gehitzea, amaierako puntua kenduz:

“eta familia laguntza zerbitzuak ematen hasi eta hirugarren hilabetetik aurrera.”

Bigarrena. Beste lerrokada bat gehituko zaio 26. artikuluko 3. idatz-zatiari, eta honela geratuko da idatzita:

“Lehiaketa horien deialdietan sartuko da, kasuan kasuko baremoaz gain, proba praktiko baztertzaile bat lanpostuaren edukiari eta eginkizunei buruz eta Nafarroako Parlamentuaren ezagutzari buruz.”

Hirugarrena. 29. artikuluko 3. idatz-zatiaren a) letrari amaieran honako testu hau gehitzea, amaierako puntuaren ordez koma bat ipiniz:

“kasuan kasuko mailaren oinarrizko soldataren % 100ekoa izanen da, gehienez”.

Laugarrena. 33. artikuluko 4. idatz-zatiko a) letra aldatzea. Hona testu berria:

“a) Hauteskundeetara aurkezten diren zerrendek zazpi hautagai izanen dituzte, gutxienez.”

Bosgarrena. Xedapen gehigarri berria, bederatzigarrena, gehitzea, testu hau duena:

“Graduari eta antzinatasunari dagozkien ordainsarietan bakarrik eragina izan dezan, Parlamentuko funtzionarioei kontuan hartuko zaie, aitortutako zerbitzuez gain, soldaduska edo ordezko gizarte zerbitzua betetzen emandako denbora, betiere ez bada haiekin batera egokitu”.

Azken xedapena. Indarra hartzea.

Parlamentuko Langileen Estatutuaren aldaketa honek indarra hartuko du Nafarroako Parlamentuko Aldizkari Ofizialean argitaratu eta hurrengo egunean, eta ondorioak izanen ditu 2008ko urtarriletik hasita. Halaber, Nafarroako Aldizkari Ofizialean argitaratuko da.

